
Viðv. lógaruppskoti nr. 95 : uppskot til løgtingslóg um trygging móti avleiðingum av arbeiðsskaða.

Undirritaðu feløg hava fingið nevnda lógaruppskot til ummælis.

Vit skulu gera vart við, at vit ikki meta lógaruppskotið í nóg stóran mun tryggjar løntakarar móti fíggjarligu avleiðingunum, tá arbeiðsskaði hendir.

Dagpeningaveitingin.

Vit kunnu vísa á fleiri dømi, har løntakari er komin í fíggjarligt óføri, tí dagpen-ingurin ikki so frægt sum svarar til eina arbeiðsmanna/kvinnuløn eftir galdandi sáttmálunum.

Tað er tí undrunavert, at lógaruppskotið als ikki leggur upp til nakran bata, tá tað snýr seg um dagpeningastøddina.

Flest allir politikarar eiga at vita, at stórur partur av teimum tímaløntu hava lutfals-liga nógva yvirtíð, og tí er veruliga ársinntøkan hjá einum rættuliga stórum parti av limum okkara væl hægri enn sáttmálalønin, og um ein av hesum limum kemur út fyri arbeiðsskaða, so er avleiðingin tann, at viðkomandi við útgoldna dagpeningi-num fer millum 30 – 50 % niður í ”løn”.

Øll kunnu ímynda sær, at tað er ein fíggjarlig vanlukka, at mánaðarliga veitingin lækkar við 30 – 50 %, serliga hjá fólki sum hevur sethúsaskuld at gjalda umframt familju at forsyrgja.

At fáa slíkar fíggjarligar trupulleikar omaná likamliga og sálarliga smeitin, sum altíð er avleiðingin av einum arbeiðsskaða, ger tað nærum ógjørligt hjá einum vanligum menniskja at fóta sær aftur, og tí vilja vit inniliga heita á politisku flokkarnar um at broyta lógaruppskotið, soleiðis at tann løntakari, sum kemur út fyri arbeiðsskaða, fær dagpening sum fult út dekkar inntøkumissin hjá viðkom-andi.

Endurgjald fyri mist arbeiðsføri.
Lógaruppskotið leggur upp til, at veitingin fyri mist arbeiðsføri skal verða 80 % av ársinntøkuni árið frammanundan at skaðin hendi.

Vit duga heldur ikki rættuliga at skilja hvør orsøkin er til, at løntakari ikki skal tryggjast fult út tá endurgjald fyri mist arbeiðsføri skal ásetast.

Vit vísa til viðmerkingar okkara frammanfyri um støddina av dagpeninginum.

Dagpeningurin verður bert goldin til Vanlukkutryggingarráðið hevur tikið avgerð um endurgjald fyri mist arbeiðsføri, og tí eigur lógin at tryggja, at tann sum kemur út fyri arbeiðsskaða fær endurgjald, sum dekkar veruliga inntøkumissin hjá viðkomandi.

Tað kann ikki vera rætt, at tann sum kemur út fyri arbeiðsskaða, skal standa í vanda fyri at missa hús og heim, tí lóggávan ikki gevur ein nøktandi fíggjarligan dekning.

* * *

Vit heita á allar politisku flokkarnar um at taka stig til, at lógaruppskotið verður broytt, soleiðis at lógin veruliga kemur at tryggja tey sum verða rakt av arbeiðs-skaða, soleiðis at hesir persónar ikki eisini skulu stríðast við fíggjarligar trupulleikar, umframt tær likamligu og sálarligu avleiðingar, sum standast av slíkum arbeiðsskaðum.

Feløgini ynskja tí, at løntakarnir fáa 100 % av inntøkumissi sínum dekkaðan við vanlukkutryggingarlógini.

Vit eru sjálvsagt vitandi um, at tað kemur at kosta nakað meira, um veitast skal tí skadda fullan dekning fyri inntøkimiss sín, men vit meta at lóggávuvaldið í slíkum førum fyrst og fremst skal hava viðurskiftini hjá tí sum kemur út fyri arbeiðsskaða í huga, og tá eigur ein lutfalslig lítil øking í útreiðslunum til tryggingargjald ikki at forða fyri, at lógin kemur at tæna náttúrliga endamáli sínum, nevniliga at tryggja tann persón, sum kemur út fyri arbeiðsskaða.

